
 � 18 oktyabr Azərbaycanın dövlət müstəqilliyinin bərpası 
günüdür. 27 il öncə Azərbaycan Respublikasının Ali Soveti 
Dövlət müstəqilliyi haqqında Konstitusiya Aktını qəbul etmişdir. 
Dövlət müstəqilliyi haqqında Konstitusiya Aktı qəbul olunsa 
da, Azərbaycan özünün həqiqi müstəqilliyini ulu öndər Heydər 
Əliyevin hakimiyyətə qayıdışından sonra qazanmışdır. Məhz 
ümummilli liderin zəngin siyasi təcrübəsi və yüksək idarəçilik 
bacarığı Azərbaycanın dövlət müstəqilliyini təhlükədən qurtarmış 
və ölkə möhkəm əsaslar üzərində yeni inkişaf mərhələsinə 
qədəm qoymuşdur. Bu gün dövlət müstəqilliyimiz güclü liderin 
– Prezident İlham Əliyevin həyata keçirdiyi çoxşaxəli siyasət 
nəticəsində daha da güclənir və Azərbaycan beynəlxalq arenada 
müstəqil siyasət yürüdən ölkə kimi tanınır.

Azərbaycan xalqının tarixində 18 
oktyabr milli qürur günüdür. 27 il öncə 
məhz həmin gün Azərbaycan özünün 
dövlət müstəqilliyini bərpa etmişdir. 
Bu mühüm tarixi sənədlə xalqımız 
uzun əsrlər boyu həsrətində olduğu 
azadlığına qovuşmuşdur. Lakin dövlət 
müstəqlliyinə aparan yol çox mürəkkəb 
olmuşdur. Milli-azadlıq hərəkatından 
20 Yanvar faciəsinə qədər qürurverici, 
eyni zamanda, kədərli prosesi yaşayan 
Azərbaycan xalqı qurbanlar bahasına 
olsa da, müstəqilliyini elan etməyi 
bacarmışdır. 

Əlbəttə, müstəqillik qanla qa-
zanılır. Lakin istiqlal mübarizəsinin 
məntiqi sonluğundan sonra, yəni 
müstəqillik elan edildikdən son-
ra ölkədə baş verən ictimai-siyasi 
proseslər Azərbaycan xalqını yeni 
təhlükələrlə üzləşdirmişdi. Müxtəlif 
siyasi qruplaşmaların hakimiyyət 
uğrunda mübarizəsi, xüsusilə də ölkədə 
güclü liderin olmaması Azərbaycanı 
növbəti geosiyasi fəlakətlə – tarixin 
verdiyi müstəqillik şansını itirmək 
təhlükəsi ilə üz-üzə qoymuşdu. Ölkə 
vətəndaş müharibəsinin astanasında 

dayanmışdı. Bununla bağlı Prezident 
İlham Əliyev belə demişdir: “Əfsuslar 
olsun ki, müstəqilliyimizin ilk illərində 
Heydər Əliyev hakimiyyətdə deyil-
di. Əgər olsaydı, biz böyük itkilərlə 
üzləşməzdik. Müstəqilliyimizin birinci 
dövrü faciəvi dövr idi”. 

Dövlət başçısı müstəqilliyin ilk 
illərində Azərbaycanın çox böyük 
problemlərlə qarşılaşdığını və həmin 
illəri ölkəmiz üçün itirilmiş imkanlar 
dövrü kimi xarakterizə etmişdir. Stra-
teji əhəmiyyətli Laçın və Şuşa da məhz 
həmin dövrdə, yəni 1992-ci ilin may 
ayında işğal olunmuşdu. 

Müstəqilliyimizin ilk illərində 

Azərbaycan həm də Ermənistanın 
hərbi təcavüzü, cinayətkar rejimin 
azərbaycanlılara qarşı yürütdüyü etnik 
təmizləmə siyasəti ilə üzləşmişdi. Bir 
tərəfdən dərin siyasi və iqtisadi böhran, 
digər tərəfdən də Dağlıq Qarabağ re-
gionunda tüğyan edən hərbi münaqişə 
dövlət müstəqilliyinə böyük təhlükə 
yaratmışdı. Zəif siyasi və iqtisadi 
bazaya, eləcə də vətəndaş dəstəyinə 
malik olmayan hakimiyyət orqan-
larının yarıtmaz fəaliyyəti, eləcə də 
cinayətkar qruplaşmaların geniş əl-qol 
açması nəticəsində Azərbaycan ikinci 
dəfə müstəqilliyini itirmək təhlükəsi 
ilə üzləşmişdi. Milli birliyin olmaması 
və digər mənfi amillər Azərbaycanda 
ictimai-siyasi böhranı dərinləşdirməklə 
yanaşı, Dağlıq Qarabağ münaqişəsində 
ciddi itkilərin baş verməsinə səbəb 
olmuşdu. Təsadüfi deyil ki, Prezident 
İlham Əliyev 1992-ci ilin yayından 
1993-cü ilin iyun ayına qədərki dövrü 
biabırçılıq, rüsvayçılıq, fəlakət dövrü 
adlandırmışdır. 

Ulu öndərin 1993-cü ildə 
Azərbaycan rəhbərliyinə qayıdışı 
ilə ölkənin ictimai-siyasi, sosial, 
iqtisadi, elmi-mədəni həyatında, 

beynəlxalq əlaqələrdə dönüş yarandı, 
elmi əsaslara, beynəlxalq norma və 
prinsiplərə uyğun müstəqil dövlət 
quruculuğu prosesi başlandı. Böyük 
dövlət xadimi Heydər Əliyevin həyata 
keçirdiyi təxirəsalınmaz tədbirlərin 
nəticəsi kimi, Milli Ordu formalaşdı-
rıldı, Azərbaycanın milli mənafelərini 
qorumağa qadir nizami silahlı qüvvələr 
yaradıldı. Digər tərəfdən, atəşkəsə 
nail olmaq üçün bütün siyasi və 
diplomatik vasitələr işə salındı. Bunun 
da nəticəsində 1994-cü ilin mayın-
da atəşkəsə nail olundu. Qısa vaxt 
ərzində Azərbaycanın səsi ən nüfuzlu 

beynəlxalq təşkilatların kürsüsündən 
eşidilməyə başladı. Suverenliyin 
əvəzsiz bir nemət olduğunu və xalqın 
tarixi taleyində çox önəmli rol oy-
nadığını böyük qürur hissi ilə bəyan 
edən ümummilli lider Heydər Əliyev 
Azərbaycanın müstəqilliyini əbədi və 
dönməz etdi. Ən əsası, böyük siyasi 
xadimin Azərbaycan rəhbərliyinə qa-
yıdışı ilə başlıca qayəsini müstəqillik, 
azərbaycançılıq, dövlətçilik, ədalətlilik, 
demokra-tiya, milli tərəqqi, dünyəvilik 
kimi ümumbəşəri dəyərlər təşkil edən 
yeni bir ideologiyanın əsası qoyuldu. 

Görkəmli ictimai-siyasi xadim 
Heydər Əliyevin müstəqilliyimizin 
qorunub saxlanması və 
möhkəmləndirilməsi istiqamətində 
yorulmaz səylərini bu gün Prezident 
İlham Əliyev yüksək səviyyədə davam 
etdirir. Ötən müddət ərzində dövlət 
başçısının rəhbərliyi ilə Azərbaycan 
siyasi, iqtisadi, sosial və hərbi 
sahələrdə böyük tərəqqi əldə etmiş-
dir. Azərbaycan yerləşdiyi bölgədə 
baş verən strateji, siyasi və iqtisadi 
proseslərin gedişinə təsir göstərməyə 
qadir olan ölkəyə çevrilmişdir. 
Bundan başqa, dövlət neft strategi-

yasının uğurla həyata keçirilməsi, 
ümumilikdə, iqtisad-sosial sahələrdə 
aparılan köklü islahatlar Azərbaycanı 
gücləndirir, hər bir vətəndaşın sosial 
həyatına müsbət təsir göstərir. Hazırda 
Azərbaycanda güclü infrastruktur 
yaradılmış və ölkəmiz xarici investi-
siyaların cəlbedici məkanına çevril-
mişdir. Güclü orduya, idman ölkəsinə 
çevrilmiş Azərbaycan ötən 27 il 
ərzində böyük inkişaf yolu keçməklə 
beynəlxalq arenada da mövqelərini 
gücləndirməyə nail olmuşdur. 2012-
ci ildə “Eurovision”, 2015-ci ildə 
ilk Avropa Oyunlarına, 2017-ci ildə 

İslam Həmrəylik Oyunlarına və 
“Formula-1” kimi nüfuzlu beynəlxalq 
tədbirlərə evsahibliyi etməsi, bir çox 
geosiyasi əhəmiyyətli enerji-nəqliyyat 
dəhlizlərinin formalaşdırılmasında 
iştirakı Azərbaycanın güclü dövlət 
olduğunu bir daha təsdiqləmişdir. 
Bu mühüm tədbirlərin Azərbaycanda 
keçirilməsi rəmzi məna daşıyan nadir 
tarixi hadisə olmaqla yanaşı, həm də 
Asiya ilə  Avropa arasında körpü rolunu 
 oynayan ölkəmizin  sivilizasiyalararası 
və mədəniyyətlərarası dialoqun 
inkişafına verdiyi böyük töhfədir. 
Bundan başqa, qeyri-neft sektorunu 
uğurla inkişaf etdirən Azərbaycan bu 
gün kosmik dövlət kimi də tanınır və 

bu uğurların arxasında xalqın böyük 
etimadını qazanmış Prezident İlham 
Əliyevin gərgin əməyi və Vətənə olan 
tükənməz sevgisi dayanır. 

Bir sözlə, Prezident İlham 
Əliyevin məqsədyönlü, düşünül-
müş siyasəti nəticəsində müstəqil 
Azərbaycan son 27 il ərzində kifayət 
qədər böyük uğurlar qazanmışdır. 
Güclü siyasi iradəyə, böyük maliyyə 
resurslarına malik olan Azərbaycan 
müstəqil siyasət yürüdən dövlətdir. 
Cənubi Qafqaz regionunun siyasi, 
iqtisadi və humanitar mərkəzinə çev-
rilmiş Azərbaycan, həm də beynəlxalq 

münasibətlər sistemində öz layiqli 
yerini tutmuş etibarlı tərəfdaşdır. 
Bakı şəhəri artıq qlobal məsələlərin 
müzakirə olunduğu, qitə və dün-
ya miqyaslı tədbirlərə evsahibliyi 
edən humanitar məkan kimi tanınır. 
Sivilizasiyalararası dialoqun, multikul-
turalizmin, siyasi, iqtisadi, humanitar 
və digər sahələrdə qlobal məsələlərin 
müzakirə olunduğu mərkəzə çevril-
miş Azərbaycan bəşəriyyətin cavab 
axtardığı bir sıra vacib məsələlərin 
müzakirəsinin qlobal səviyyəyə 
yüksəlməsində müstəsma rol oyna-
yır və bu strateji kurs artıq dönməz 
xarakter almışdır. Bütün bu faktorlar 

Azərbaycanın güclü dövlət olduğunu 
bir daha nümayiş etdirməklə yanaşı, 
ölkəmizin beynəlxalq arenada nüfuzu-
nun güclənməsinə öz töhfəsini verir. 
Ən əsası, ölkənin ictimai-siyasi, sosi-
al-iqtisadi və humanitar-mədəniyyət 
həyatında cərəyan edən güclü inkişaf 
dinamikası hər bir azərbaycanlının 
Azərbaycanın dövlət müstəqiliyinin 
daha da güclənəcəyinə və üçrəngli 
bayrağımızın əbədi dalğalanacağına 
olan inamını artırır.

Səbuhi MƏMMƏDOV, 
“Xalq qəzeti”

Müstəqilliyi elan etmək hər bir xalq üçün, hər bir ölkə 
üçün tarixi hadisədir, böyük xoşbəxtlikdir. Amma müstəqilliyi 
yaşatmaq və onu dönməz etmək, sarsılmaz etmək bundan da 
böyük vəzifədir, bundan da çətin vəzifədir, bundan da böyük 
xoşbəxtlikdir.

Heydər ƏLIYEV  
Ümummilli lider

Azərbaycanın dövlət müstəqilliyinin  
daimi olacağına inam tükənməzdir 

Zaqatalada dövlət müstəqilliyinin bərpası  
gününə həsr olunmuş tədbir keçirilmişdir 

 � Tədbirdə 
Zaqatala Rayon İcra 
Hakimiyyətinin başçısı 
Mübariz Əhmədzadə, 
hüquq-mühafizə 
orqanlarının, xidmət 
təşkilatlarının və 
rayon ictimaiyyətinin 
nümayəndələri iştirak 
etmişlər.

Əvvəlcə tədbir iştirakçıla-
rı Heydər Əliyev Mərkəzinin 
qarşısında ucaldılmış müasir 
Azərbaycan dövlətinin qurucu-
su, memarı, xalqın dahi oğlu, 
ulu öndərimiz Heydər Əliyevin 
abidəsini ziyarət etmiş, önünə tər 
çiçəklər düzmüşlər. Sonra yeni 
təmir olunan “Zaqatala” qəzeti 
redaksiyasının binasına baxış 
keçirilmişdir. Məlumat verilib ki, 
1923-cü ildən fəaliyyət göstərən bu 
mətbu orqanı rayonun ictimai-siya-
si və mədəni həyatında fəal iştirak 
edib. İndiyədək qəzetin 8300-ə 
yaxın nömrəsi nəşr olunub.

Daha sonra tədbir Heydər 
Əliyev Mərkəzində davam et-
mişdir. Tədbiri giriş sözü ilə açan 
rayon icra hakimiyyəti başçısının 
müavini Vəfa Süleymanova 18 
oktyabr 1991-ci ilin Azərbaycan 

tarixində yeni mərhələnin başlanğı-
cı olduğunu, bu müstəqillik aktı 
qəbul olunduqdan sonra ölkədə 
siyasi vəziyyətin qismən normal-
laşdığını və Azərbaycanın müstəqil 
bir dövlət kimi formalaşmasına 
böyük təkan verdiyini tədbir işti-
rakçılarının nəzərinə çatdırmışdır.

Natiq öz çıxışında 
müstəqilliyin qorunub sax-
lanmasında əvəzsiz rolu olan, 
Azərbaycanın gündən-günə 
güclənən siyasi və iqtisadi poten-
sialının formalaşmasının əsasını 

qoyan ulu öndərimiz Heydər 
Əliyevin xidmətlərini xüsusi 
vurğulamışdır. Daha sonra natiq 
məhz Heydər Əliyevin yürütdü-
yü məqsədyönlü və uzaqgörən 
siyasət nəticəsində bu gün də 
Azərbaycan öz müstəqilliyini 
qoruyub saxladığını və beynəlxalq 
arenada müstəqil bir dövlət kimi 
öz sözünü deməyə bacardığını, 
hazırda bu siyasəti ölkəmizin 
Prezidenti cənab İlham Əliyev 
tərəfindən layiqincə davam və 
inkişaf etdirilməsi nəticəsində 

Azərbaycanın regionda iqtisadi 
və siyasi cəhətdən lider dövlətə 
çevrildiyini qeyd etmişdir.

Mövzu ətrafında çıxış 
edən ziyalılar, ictimaiyyət 
nümayəndələri, gənclər 
müstəqilliyin qazanılmasının 
Azərbaycan xalqı üçün çətin və 
şərəfli olduğunu bildirmiş və 
bu gün müstəqil bir dövlətdə 
yaşadıqları üçün qürur hissi 
keçirdiklərini bildirmişlər. 

Çıxışçılar tərəfindən Heydər 
Əliyev siyasətini layiqincə davam 
etdirən Prezident İlham Əliyevin 
həyata keçirdiyi məqsədyönlü 
tədbirlər nəticəsində Azərbaycanın 
dövlət müstəqilliyinin getdikcə 
daha da möhkəmləndiyi xüsusi 
vurğulanmışdır. Qeyd olunmuşdur 
ki, dövlət müstəqilliyi xalqımı-
zın tarixi nailiyyətidir. Müstəqil 
daxili və xarici siyasət yeridən 
Azərbaycanın yalnız regionda 
deyil, beynəlxalq miqyasda da söz 
sahibi olan bir ölkə kimi tanın-
ması, qazanılan uğurlar əminliklə 
söyləməyə əsas verir ki, dövlət 
müstəqilliyimiz bir də heç vaxt 
əldən verilməyəcək, əbədi olacaq.

İlqar HƏSƏNOV,  
“Xalq qəzeti”nin 

 bölgə müxbiri

DİN yeni nəsil şəxsiyyət vəsiqələri 
ilə bağlı məlumat yayıb

 � Daxili İşlər Nazirliyinin (DİN) Baş Pasport, 
Qeydiyyat və Miqrasiya İdarəsi yeni nəsil şəxsiyyət 
vəsiqəsinin elektron daşıyıcısında (çipində) yerləşdirilən 
məlumatların oxunmasına dair bəzi məsələlərə aydınlıq 
gətirib.

İdarədən Trend-ə bildiri-
lib ki, cari il sentyabrın 1-dən 
ölkədə yeni nəsil şəxsiyyət 
vəsiqəsinin tətbiqinə başlanılıb 
və qanunvericiliyə əsasən onun 
əsas özəlliklərindən biri də həmin 
sənəd sahibinin yaşayış yeri, 
ailə vəziyyəti və hərbi vəzifəsi 
barədə dəyişə bilən məlumatların 
elektron daşıyıcıda (çipdə) 
yerləşdirilməsidir.

Şəxsiyyət vəsiqəsinin 
çipində göstərilən məlumatların 
oxunması üçün nəzərdə tutul-
muş xüsusi fayllar ötən aydan 
Daxili İşlər Nazirliyinin, eləcə 
də Baş Pasport, Qeydiyyat və 
Miqrasiya İdarəsinin saytlarında 

yerləşdirilərək istifadə qaydası 
barədə ətraflı məlumat verilsə 
də, təəssüf ki, əksər istifadəçilər 
elektron şəxsiyyət vəsiqəsi 
məlumatlarının oxunması üçün 

zəruri tədbirlərin görülməsinə 
nədənsə təşəbbüs göstərmir, 
nəticədə onlara həmin sənədlə 
müraciət edən vətəndaşlara 
xidmət göstərə bilmədiklərinə 

görə sonuncuların haqlı narazılığı-
na şərait yaradırlar.

Bununla əlaqədar, Daxili 
İşlər Nazirliyinin Baş Pasport, 
Qeydiyyat və Miqrasiya İdarəsi 

aidiyyəti orqanlara, o cümlədən 
mülkiyyət növündən, təyinatından 
və idarəetmə formasından asılı 
olmayaraq, idarə, müəssisə və 
təşkilatlara, bank-maliyyə 
qurumlarına, digər hüquqi və 
fiziki şəxslərə bir daha müraciət 
edərək onları yeni nəsil şəxsiyyət 
vəsiqəsinin elektron daşıyı-
cısında (çipdə) yerləşdirilmiş 
məlumatların oxunması, həmçinin 
vətəndaş məmnunluğunun təmin 
edilməsi üçün bütün zəruri 
tədbirləri görməyə çağırır.

Bu məqsədlə hüquqi və fiziki 
şəxslər zəruri faylları Daxili İşlər 
Nazirliyinin (www.mia.gov.az) 
və Baş Pasport, Qeydiyyat və 
Miqrasiya İdarəsinin (bpqmi.
gov.az) rəsmi internet saytların-
da yerləşdirilmiş (https://mia.
gov.az/?/az/news/view/1237/) 
və (http://www.bpqmi.gov.az/?/
az/news/view/117/) linklərindən 
yükləyərək istifadəçi təşkilatın 
(fiziki və hüquqi şəxsin) istifadə 
etdiyi proqram təminatına inteqra-
siya etməklə vəsiqə sahibi barədə 
məlumatları xüsusi qurğu (çip 
rider) vasitəsilə oxuya və zərurət 
olduqda eksport edə bilərlər.

“Sahibkar – peşə təhsili əməkdaşlığı”

 � Oktyabrın 16-da “Peşə təhsilinə dəstək” layihəsi çərçivəsində 
Azərbaycan Respublikası Sahibkarlar (İşəgötürənlər) Təşkilatları Milli 
Konfederasiyasının (ASK) təşkilatçılığı ilə “Sahibkar – peşə təhsili 
əməkdaşlığı” mövzusunda milli konfrans keçirilib.

Layihənin həyata keçirilməsində 
əsas məqsəd ölkədə gənclər arasında 
məşğulluğun artırılması üçün sahibkar-
larla peşə təhsili müəssisələri arasında 
əməkdaşlığı gücləndirmək və əmək 
bazarının ehtiyaclarına uyğun kadrların 
hazırlanmasına dəstək olmaqdır. Almaniya-
nın Federal İqtisadi Əməkdaşlıq və İnkişaf 
Nazirliyi, Almaniya İqtisadi İnkişaf Fondu 
tərəfindən maliyyələşdirilən layihəyə maraq 
böyükdür.

Təhsil Nazirliyindən aldığımız 
məlumatda bildirilir ki, tədbirdə çıxış edən 
ASK-nın prezidenti Məmməd Musayev 
iqtisadiyyatın müxtəlif sektorlarının inkişafı 
üçün sahibkarlarla peşə təhsili müəssisələri 
arasındakı əlaqələrin daha sıx qurulmasının 

əhəmiyyətini vurğulayıb.
Təhsil nazirinin müavini Firudin Qur-

banov ölkə başçısı tərəfindən peşə təhsilinin 
inkişafına göstərilən diqqət və qayğıdan 
bəhs edərək, bu sahədə həyata keçirilən 
məqsədyönlü tədbirlər və əldə olunan uğurlu 
nailiyyətlər barədə məlumat verib. O qeyd 
edib ki, “Azərbaycan Respublikasında peşə 
təhsili və təliminin inkişafına dair Strateji 
Yol Xəritəsi”nə əsasən, işəgötürənlərin 
peşə təhsili sisteminə cəlb edilməsi, kadr 
hazırlığının işəgötürənlərin tələblərinə 
uyğun aparılması və təhsildə dövlət-özəl 
tərəfdaşlığı sisteminin həyata keçirilməsi 
mühüm vəzifələrdən biridir.

“Peşə təhsili haqqında” qanunda 
işəgötürənlərin stimullaşdırılması ilə 

bağlı maliyyə, hüquqi və digər sahələr üzrə 
güzəştlərin verilməsinin nəzərdə tutulması 
özəl sektorun peşə təhsili ilə tərəfdaşlığa 
daha çox maraq göstərməsinə imkan yara-
dacaq.

Tədbirdə Almaniyanın ölkəmizdəki 
səfirinin müavini xanım Andrea Sühl təmsil 
etdiyi ölkənin Azərbaycanda peşə təhsilinin 
inkişafında maraqlı olduğunu bildirib, xarici 
sahibkarları da peşə təhsili müəssisələri ilə 
əməkdaşlığa dəvət edib.

Təhsil Nazirliyi yanında Peşə Təhsili 
üzrə Dövlət Agentliyinin şöbə müdiri Zamin 
Bədirxanov işəgötürənlərlə peşə təhsili 
müəssisələri arasında müxtəlif səviyyələrdə 
əməkdaşlığın qurulmasının günün tələbi 
olduğunu vurğulayıb, bu istiqamətdə həyata 
keçirilən layihələr barədə məlumat verilib.

Daha sonra ekspertlər layihə ilə bağlı 
təqdimatla çıxış etmişlər. 

Samirə ƏLİYEVA,  
“Xalq qəzeti”Kənd təsərrüfatının inkişaf etdirilməsi, həm də regionlarda 

yeni iş yerlərinin açılmasına böyük dəstəkdir
 � Regionların sosial-iqtisadi inkişafı dövlət proqramlarının 

qarşıya qoyduğu vəzifələrin uğurlu icrası nəticəsində müasir 
tələblərə cavab verən sənaye və istehsal müəssisələri yaradılmış, 
iş yerlərinin sayı sürətlə artmış, yoxsulluğun səviyyəsi aşağı 
düşmüşdür. Əvvəllər iş axtarmaq üçün Bakıya, bəzi hallarda isə 
Rusiyanın müxtəlif şəhərlərinə üz tutan rayon, kənd sakinləri indi 
doğma el-obalarına qayıdır, hər cür şəraiti olan müəssisələrdə 
çalışırlar. Əhalini ən çox narahat edən işsizlik problemi tədricən 
aradan qaldırılır.

Azərbaycan Prezidenti cənab İlham 
Əliyev Lənkəran, Astara və Lerik rayonlarına 
səfəri zamanı yeni iş yerlərinin açılacağının 
bundan sonra da davam etdiriləcəyini diqqətə 
çatdırdı. Qeyd etdi ki, gələn ilin əvvəlində Re-
gionların sosial-iqtisadi inkişafı üzrə dördüncü 
Dövlət Proqramı qəbul ediləcək və qalan bütün 
məsələlər bu proqramda öz əksini tapacaq.

Bu vaxta qədər qəbul edilmiş dövlət 
proqramları regionların simasını tamamilə 
dəyişmiş, uzun illər bərbad vəziyyətdə olan 
kənd yolları əsaslı surətdə yenidən qurularaq, 
müasir tələblər səviyyəsində asfaltlaşdırıl-
mış, müasir sənaye və istehsal müəssisələri 
yaradılmış, qeyri-neft sektorunun inkişafına 
xüsusi önəm verilmişdir. Bütün bunlar artıq öz 
bəhrəsini verir. Bir vaxtlar unudulmuş strateji 
əhəmiyyətli kənd təsərrüfatı məhsullarının 
inkişafı, əkin sahələrinin genişləndirilməsi 

yenidən diqqət mərkəzində 
 saxlanılmışdır. 

Mən pambıqçılıqla məşğul olan bir 
sahibkar kimi, bütün bunların şahidiyəm. 3-4 
il əvvəl pambıqçılıq unudulmuş sahələrdən 
biri idi. Onu da qeyd edim ki, bu kənd 
təsərrüfatı məhsulu həm yeni iş yerlərinin 
açılması, həm də ölkəyə valyuta gətirilməsi 
baxımından çox faydalıdır. Möhtərəm 
Prezidentimiz Nazirlər Kabinetinin 2018-ci 
ilin doqquz ayının sosial-iqtisadi inkişafı-
nın yekunlarına və qarşıda duran vəzifələrə 
həsr olunan iclasında da bunu vurğuladı. 
Dedi ki, kənd təsərrüfatının inkişafı daim 
diqqət mərkəzindədir. 9 ay ərzində 4,3 faiz 
artımın qeydə alınması müsbət haldır. Ölkə 
başçısı əminliklə bildirdi ki, kənd təsərrüfatı 
sahəsində aparılan islahatlar daha da böyük 
nəticələrə çatmağa imkan verəcəkdir. 

Prezidentin qarşıya qoyduğu vəzifələrdən 
biri də pambıqçılığı daha səmərəli şəkildə 
inkişaf etdirmək, məhsuldarlığı artırmaqdır. 
Dövlət başçısının kənd təsərrüfatının inkişa-
fına göstərdiyi diqqət və qayğı biz fermerləri 
daha böyük həvəslə işləməyə ruhlandırır. 
Əminik ki, dövlət bizim dayağımızdır. Bu 
hesaba əkin sahələrini daha da artırmışıq. Bu 
da məhsuldarlığın yüksəldilməsində, yeni iş 
yerlərinin yaradılmasında mühüm rol oynayır. 
Hazırda məhsul yığımının qızğın vaxtıdır. 
Ötən illə müqayisədə məhsuldarlıq xeyli 
artıb. Bu, dövlət başçısının regionların sosial-
iqtisadi inkişafına göstərdiyi qayğının bariz 
nümunəsidir.

Sabir BƏDƏLOV, 
Saatlı rayonundakı “El gücü” kəndli – 

fermer təsərrüfatının rəhbəri

18 oktyabr Azərbaycan Respublikasının Dövlət Müstəqilliyinin bərpası Günüdür 


